
Апстракт: 
Предметот на интерес во овој труд е приказ и елаборација на системот 

за намалување ризици од катастрофи во Република Северна Македонија, 

преку анализа на стратешката и правната рамка, воспоставената национална 

платформа и институциите кои влегуваат во негов состав, како и нивните 

надлежности. Во трудот се користи терминот „систем за намалување ризици 

од катастрофи“, притоа, подразбирајќи два потсистема: систем за управување 

со кризи и систем за заштита и спасување, кои се резултат на највисоките 

државни стратешки документи и усвоената законска рамка. 

Намалувањето на ризиците од катастрофи подразбира севкупен 

координиран, мултисекторски пристап, интердисциплинарен по својата 

природа, вклучувајќи ги сите општествени субјекти (од граѓаните до 

најсложените општествени организации). Претпоставката за постигнување на 

оваа цел подразбира остварување на состојба која би била најблиску до 

посакуваната во однос на процесот на „управување со ризиците“. Од друга 

страна, општествениот начин на живот во современиот свет подразбира 

секојдневна промена на начинот на живот и особено зголемување на 

таканаречените „произведени ризици“, кои во основа се ризици кои се 

создаваат од начинот на живеење на луѓето. За да се остварат во полн 

капацитет наведените цели, Република Северна Македонија пред себе има 

многу задачи и предизвици. Имено, управувањето со ризиците треба севкупно 

да придонесе кон зголемување на отпорноста на општеството, што во 

наједноставна смисла на зборот треба да обезбеди максимална предвидливост 

на ризиците и заканите, нивно спречување или справување на начин кој ќе 

предизвика најмалку последици обезбедувајќи нормален и вообичаен начин 

на живот на граѓаните. 

 

Клучни зборови: ризици, опасности, катастрофи, платформа, систем   

 

ВОВЕД 
 

Во историска смисла не постоеле општества кои директно или 

индиректно не се соочувале со природните непогоди, односно 

катастрофи. Како сериозна закана на својот опстанок, природните 

непогоди долго време се доживувани и како „Божја порака“ која била 

упатувана кон луѓето поради различни причини. На пример, со 

ширењето на христијанството пред околу 2000 години, се верувало дека 

природните непогоди се специјални пораки упатени директно од Бог со 

цел казнување на грешниците (Иванов & Цветковиќ, 2016, стр. 6). 

Може да се каже дека и сите други религиозни убедувања веруваат во 

пораките кои им ги испраќал Бог преку природните несреќи и 

непогоди. Таа перспектива на гледање на нештата сугерирала, сосем 

погрешно, се разбира, дека луѓето немаат улога во создавањето или 

справувањето со последиците од природните непогоди (Zhang, Okada & 

Tatano, 2006:24).  

Намалувањето на ризици од катастрофи еволуирало со текот на 

времето. Во 60-тите и 70-тите години на XX век, катастрофите се 

сметале за екстремни настани, а во 80-тите години на XX век се 

утврдила меѓузависноста помеѓу подготвеноста пред да се случи 

настанот, што во крајна линија резултирало со Меѓународната декада за 

намалување на ризици од природни катастрофи (1990-1999).  

Глобалните активности кои создаваат платформи, програми и 

активности за намалување на ризици од катастрофи може да се следат и 

со меѓувладини активности, сѐ до конференцијата од Јокохама и 

„Планот од Јокохама за побезбеден свет“, што можеби беше првиот 

официјален документ усвоен од ООН, а во кој силно се нагласува 

улогата на заедниците и невладините организации во намалувањето на 

ризиците од катастрофи (Shaw & Izumi, 2014, p. 2). Понатаму, се 

продолжува со воспоставување на рамките од Кобе и Хјого (2005) и 

Сендаи (2015). Во оваа смисла треба да се забележи дека јапонското 

општество соочено со едни од најголемите катастрофи во XX  и XXI - 

век предизвикани како од природата, но, исто така, и од човекот, 

недвосмислено се промовира како глобално одговорно општество кое 

преку сопствениот пример на степенот на свесност, организираност и 

во крајна линија отпорност, презема доктринарна, несебична и 

недвосмислена волја за организирање на глобални активности, а со цел 

светот да го подготви да управува со ризиците. Од друга страна, 

паралелните глобални активности поврзани со климатските промени, 

одржливиот развој и намалувањето на ризиците од катастрофи, 

конечно, и програмски се обединија со рамката од Сендаи од 2015 

година, бидејќи овие процеси по својата природа, ранливост и 

последици се неделиви и крајно меѓусебно испреплетени.  

Во 2009 година, тогаш Република Македонија заедно со уште 

неколку држави од Европа беше основач на регионалниот форум за 

намалување ризици од катастрофи кога за првпат се подготви и првата 

Национална платформа за намалување ризици од катастрофи 

(Лазаревски, Ѓоргон, & Талески, 2022). Освен ова, треба да се истакне 

дека проактивниот пристап на „управување со ризици“, исто така, освен 

доктринарна промена, создаде услови за комплетна системска промена 

кон создавање отпорни општества способни да предвидат дел од 

ризиците и со нив да се справат, или, пак, доколку не можат да ги 

предвидат, да се справат со последиците во најбрз рок враќајќи се 

најблизу до точката на „првобитна состојба“. 

Системот за управување со кризи и системот за заштита и 

спасување кои се доктринарно поставени со Националната концепција 

за безбедност и одбрана пред 20 години (во 2003 година) и кои 

претставуваат основа за системот за намалување ризици од катастрофи 

веќе се надминати и систематски и континуирано покажуваат слабости 

кога истите треба да функционираат во практика во изминатите 15 

години. Затоа треба да се размислува за можните решенија за нивната 

функционалност, истите во целост за да бидат во состојба да ги 

остварат задачите за кои постојат и за кои се формирани. 

 

ПРИРОДНИ ОПАСНОСТИ, ПРИРОДНИ КАТАСТРОФИ И 
РИЗИЦИ: ПОИМНО ДЕФИНИРАЊЕ И СТРАТЕШКА РАМКА ЗА 
НИВНО НАМАЛУВАЊЕ 
 

Историскиот развој, во смисла на дефинирањето на природните 

катастрофи може да се согледа низ три периоди (Lindell, Tierney, & 

Perry, 2001:97): класичен период, во кој доаѓа до развој на теоријата за 

непогодите од крајот на Втората светска војна и објавувањето на 

дефиницијата на Фриц за природните непогоди од 1961 година; 

периодот на традиција на опасноста и катастрофите, а која 

произлегла од заедничката перспектива за опасноста во научните 

трудови на географите и геофизичарите; и период на традиција на 

оригинални студии во врска со природните катастрофи во рамки на 

кои тие се набљудуваат како социјални феномени. 

Па така, можеме да кажеме дека до природни катастрофи доаѓа 

како резултат на влијанието на природните опасности на животите на 

луѓето, имотот, инфраструктурата и природните ресурси. Една од 

значајните дефиниции за природните опасности, која прави јасна 

разлика меѓу природните опасности и природните катастрофи, ја дава 

Александар (Bimal, 2012:42; Alexander, 2000:4): „Природната опасност 

е екстремен геофизички настан кој е способен (е моќен, е во можност) 

да предизвика катастрофа“. Зборот „екстремен“ овде се користи за да 

предочи некои суштински отстапувања (во позитивен или во негативен 

правец) од просекот, односно од стремежот. Притоа, Александар не 

дава детален опис на разликите меѓу овие два термина во 

дефинирањето, туку тој предлага и укажува на тоа дека опасноста може 

да стане катастрофа и на тој начин може да стане настан (несреќа) кој 

потекнува од самата опасност. Се разбира, секоја катастрофа започнува 

со опасност и непогода (Thywissen, 2006). Меѓутоа, според 

дефиницијата на Александар, се игнорира дефиницијата за тоа дека 

човечките активности често имаат главна улога во предизвикувањето 

и/или влошувањето на последиците од настанот. Опасности 

претставуваат случувања на потенцијално екстремни природни 

непогоди, или можност да предизвикаат (произведат) штетни 

последици, додека катастрофите се случуваат како резултат на постојни 

(вистински и актуелни) опасни настани (Tobin & Montz, 1997:84). 

Имено, откако настанот ќе се случи, можеме да го наречеме природна 

непогода, а потоа и природна катастрофа, доколку ги исполни 

соодветните карактеристики. Притоа, опасноста претставува закана, а 

не и реален (вистински) и сегашен настан. Една од првите дефиниции 

за природните опасности, која е дадена од Бартон и Кејт (Burton & 

Kates, 1964), го застапува ставот дека тоа се „елементи на стварно 

(физичко) опкружување кои се штетни за луѓето, кои се настанати и 

кои не зависат од луѓето“. Такви настани се случуваат и се создаваат 

во природното опкружување и не се предизвикани од луѓето, но тие 

создаваат последици по животот на луѓето. Според тоа, дефиницијата 

на Барт и Кејт е точна во смисла на тоа дека опасностите се штетни по 

луѓето, но погрешна е во признавањето, односно во препознавањето на 

улогите на луѓето по повод предизвикување или зголемување на 

влијанието поврзано со опасностите. На пример, поплавите можат да 

настанат по одредена метеоролошка состојба или активности на 



      

59 

 

човекот како што се сечење на шумите, интензивно искористување на 

земјата, или пукање на брана. Според Катер (Cutter, 1993:32): 

„Опасностите се закани по луѓето и материјалните вредности (како 

што се нивните домови, останатиот имот и животната средина). 

Оливер (Hoffman & Smith, 2002:31) дава слична дефиниција: 

„Опасност е закана насочена кон луѓето, а доаѓа како резултат на 

природното опкружување“. Во најширока смисла, опасноста 

претставува потенцијална закана за луѓето и нивната благосостојба. 

Според Чапман (Oliver, 1999:12): „Природната опасност би требало 

да биде дефинирана како меѓусебно влијание (интеракција) на 

човековата заедница со одредено ниво на загрозеност и екстремен 

природен настан, кој може да има геофизичко, атмосферско или 

биолошко потекло, предизвикувајќи големи човечки незгоди со 

значителна материјална штета и/или загуба на животи или зарази“. 

Според Обединетите нации опасност претставува: Можен настан кој 

има загрозувачки карактер, невообичаена појава или човечка 

активност која може да предизвика загуба на животи или повреди, 

оштетување на имот, општествени и економски потреси или 

деградација на животната средина“ (Briceño, 2004:23). Наведената 

дефиниција директно ја потврдува (ја признава) улогата на луѓето и 

предизвикувањето/влошувањето на опасноста. Исто така, таа прави 

разлика меѓу опасност и непогода, со самиот опфатен збор „можно“ и 

ги вклучува сите потенцијално исполнети (манифестирани) опасности.  

Најчесто, природните и технолошките опасности во комбинација 

се тие кои ги создаваат опасностите за заедниците и општествата. Ова 

беше драматично манифестирано со несреќата во Фукушима која се 

случи како резултат на разорното цунами предизвикано од големиот 

источен јапонски земјотрес на 11 март 2011 година (Uitto I & Shap, 

2016, p. 2). Несомнено, активностите на човекот кои ја деградираат 

животната средина ги влошуваат ризиците од природни непогоди 

зголемувајќи ги можностите за случување на катастрофи. Таков пример 

е широко распространетото отстранување на мангрови дрвја на 

бреговите на Југоисточна Азија за да се отвори место за аквакултурата. 

Во случајот со цунамито во Индискиот Океан на 26 декември 2006 

година, јасно беше докажано дека моќта на приливниот бран е 

поразорна во областите каде што се отстранети заштитните мангрови 

дрвја (Uitto I & Shap, 2016, p. 2). 

Според Законот за заштита и спасување на Република Северна 

Македонија под опасност се подразбира појава која ќе предизвика 

штета, ќе го уништи и/или загрози животот и здравјето на луѓето и 

имотот, материјалните добра, природните богатства, 

животинскиот и растителниот свет, културното наследство и 

животната средина. Според Уредбата за методологија за изработка на 

процената на загрозеност се работи за природен феномен, човечка 

активност, техничко-технолошка хаварија или друг вид појава која 

може да предизвика: загуба на живот, повреди или други влијанија врз 

здравјето, имотна штета, загуба на средствата за егзистенција и 

услуги, општествено и економско нарушување, како и штета врз 

животната средина. Според UNISDR Terminology on Disaster Risk 

Reduction, се работи за опасен феномен, супстанца, човечка активност 

или услов што може да предизвика загуба на живот, повреда или други 

влијанија врз здравјето, имотната штета, загубата на средствата за 

егзистенција и услуги, општественото и економско нарушување или 

штетата врз животната средина (Nations, 2009). 

Во Република Северна Македонија постојат ризици од природни 

непогоди, кои не се исто изразени. На пример, извесни се високите 

ризици од природни непогоди предизвикани од шумски пожари во 

летниот период, како и ризикот од поплави во пролетниот, односно 

есенскиот период. Но и овие ризици геопросторно и временски не се 

идентично изразени, дури на територија како што е македонската 

држава, која е релативно мала по површина. 

Нераскинливата поврзаност помеѓу климатските промени, 

одржливиот развој и намалувањето на ризици од катастрофи постои. 

Сите овие глобални процеси, кои регионално различно се изразени, 

дополнително се диференцираат на локално ниво.  

Природните опасности/ризици по животната средина (сè она што 

нè опкружува, целиот жив и нежив свет) постоеле и ќе постојат. Во 

нашата држава тие се релативно стабилни, познати и дефинирани. Па 

така, ризици од природни непогоди кои може да предизвикаат 

катастрофални последици се земјотресите, поплавите, поројните и 

урбани поплави, пожари, суши, екстремни температури на воздухот, 

наноси на снег, ветрови и загадување на воздухот. 

Несреќи и катастрофи кои се резултат на директното човечко 

влијание на општествените процеси се: индустриските несреќи, 

јонизирачкото зрачење, радиоактивниот отпад, последиците 

предизвикани од мигрантските кризи, дејствувањето во услови на 

епидемии и терористичките напади. 

Она што е заедничко за овие ризици е дека човекот располага со 

знаење, материјали и средства од друг карактер со кои може да ги 

ублажи последиците од овие закани, да ги управува ризиците 

создавајќи отпорни заедници, а во целина отпорни општества и 

отпорни региони. Се разбира дека човекот не е семоќен, односно 

неговите активности имаат ограничен опсег во однос на моќта на 

природата. Во оваа смисла од една страна се мисли на катаклизмични 

настани кои би имале „димензии од библиски карактер“, од една 

страна, но и употреба на оружје за масовно уништување како реален 

потенцијал, од друга страна. 

Кога се зборува за намалување ризици од катастрофи, се зборува 

за глобален и систематски пристап при што критично значење имаат 

следните меѓународни собири: 

 

 Првата меѓународна конференција за намалување ризици од 

катастрофи во Хјого од 1994 година, од која произлегува 

Меѓународната стратегија за намалување ризици од катастрофи; 

 Втората меѓународна конференција од Хјого, од која произлезе 

Глобалната платформа за намалување ризици од катастрофи од 

2006 година 

 Третата светска конференција за намалување ризици од 

катастрофи од Сендаи, 2015 година, од која произлезе рамката 

од Сендаи за намалување ризици од катастрофи. 

 

Глобалниот форум во Мексико од 2017 година, ги потврди 

меѓузависноста и поврзаноста помеѓу: 1. намалувањето ризици од 

катастрофи; 2. остварувањето на целите за одржлив развој; 3. 

Парискиот договор за климатски промени;  4. новата урбана агенда. 

Глобалниот форум за намалување ризици од катастрофи од 2019 

година, констатираше дека меѓународниот систем за создавање отпорни 

општества подразбира многу активности кои се меѓусебно поврзани и 

меѓузависни, вклучително и јакнење на свеста на државите за 

инвестиции од јавните финансии, но, исто така, и развивање на свеста 

кај приватните инвеститори. Поврзаноста на климатските промени и 

ризиците од случување на катастрофи подразбира: интегрирани 

национални политики, стратегии и планирање; развивање на 

финансиски и социјални инструменти; како и ургентна потреба за 

адресирање на климатските промени и нивните последици. 

Националните платформи за намалување ризици од катастрофи 

претставуваат резултат на имплементација на претходно наведената 

Глобална рамка од Хјого. Имено, се работи за глобален стратешки план 

за акција кој е донесен со поддршка на 168 држави. Исто така, постои 

потполна усогласеност со Милениумските развојни цели (Millenium 

Development Goals) утврдени на самитот во Јоханесбург во 2002 година, 

со што дополнително се потврдува нераздвојната врска меѓу ризиците и 

одржливиот развој кои во голем дел ја имаат истата основа – заштитата 

на животната средина.  

 

https://www.un.org/millenniumgoals/
https://www.un.org/millenniumgoals/

ПЛАТФОРМА НА РЕПУБЛИКА СЕВЕРНА МАКЕДОНИЈА ЗА 
НАМАЛУВАЊЕ РИЗИЦИ ОД КАТАСТРОФИ: СОСТОЈБА И 
ПРЕДИЗВИЦИ 
 

Со воспоставувањето на Националната платформа за 

намалување ризици од катастрофи (Лазаревски, Ѓоргон, & Талески, 

2022), Република Северна Македонија практично ја операционализира 

претпоставката за примена на членовите 1 и 2 од Законот за управување 

со кризи, што, всушност, е остварување на целта на Законот. Условно 

кажано, хиерархиски овој глобален процес на зајакнување на 

капацитетите во контекст на намалување на ризиците е поделен на 4 

нивоа и тоа: 

 

Графички приказ. Организација за намалување ризици од 

катастрофи 

 
 

 

Националната платформа за намалување на ризици од кастрофи 

има четири изданија, од која последна е онаа усвоена од Владата на 

Република Северна Македонија од 2019 година. Се разбира, оваа 

платформа се заснова на приоритетите утврдени во Сендаи и тоа: 

превенција, рано предупредување, управување со ризици и враќање во 

поранешна состојба (закрепнување).  

Националната платформа за намалување ризици од катастрофи е 

сублимат на приоритетите, очекувањата и обврските кои се во функција 

на изградба на ефективен и ефикасен систем за заштита и спасување. 

Таа се заснова на обврски кои произлегуваат од Уставот на Република 

Северна Македонија, Националната концепција за безбедност и 

одбрана, Националната стратегија за заштита и спасување, Законот за 

управување со кризи, Законот за заштита и спасување, Законот за 

полиција, Законот за одбрана, Методологијата за содржината и начинот 

на проценување на опасностите и планирањето на заштитата и 

спасувањето и други анализи, процени, научни трудови итн. Во 

законите се дефинирани и конкретни обврски на државните 

институции, јавните претпријатија, компаниите, граѓаните и другите 

субјекти на системот за кризи, посебно на претседателот на Република 

Северна Македонија, Собранието на Република Северна Македонија, 

Владата на Република Северна Македонија, Центарот за управување со 

кризи, Дирекцијата за заштита и спасување, Министерството за 

внатрешни работи, Министерството за одбрана, Министерството за 

здравство, Армијата на Република Северна Македонија и другите 

субјекти на системот за кризи. Како што беше посочено, приоритетите 

се црпат и од меѓународните стратегии и рамки усвоени од ООН како 

што се: Рамката за акција од Хјого и Рамката за акција од Сендаи. Во 

платформата, глобалниот и регионалниот контекст е природно 

доразвиен на национално, а сè повеќе се фокусира и на локално ниво. 

Основна цел на овој стратешки документ претставува намалување на 

загубите на човечки животи, уништувањето на добра и општествената и 

економската штета предизвикана од природните катастрофи, како што 

се земјотресите, силните ветрови, поплавите, одроните на земјиште, 

шумските пожари, наездата на штетници, сушите и други природни 

непогоди. 

Националната платформа за намалување на ризиците од 

катастрофи е документ кој на системски начин ги поттикнува и 

обврзува субјектите на системот за управување со кризи, заштита и 

спасување, да дејствуваат на многу поорганизиран и ефективен начин 

за рано предупредување, превенција, намалување и санирање на 

последиците од можни катастрофи. Системите за управување со кризи 

и за заштита и спасување покрај нивните носители, Центарот за 

управување со кризи и Дирекцијата за заштита и спасување, ги 

сочинуваат и голем број на други општествени субјекти и тоа: 

Министерството за одбрана, Министерството за внатрешни работи, 

Управата за хидрометеоролошки работи, Институтот за земјотресно 

инженерство и инженерска сеизмологија, Министерството за здравство, 

територијалните противпожарни единици, општините и градот Скопје, 

медиумите, граѓанскиот сектор, Црвениот крст на Република Северна 

Македонија, јавните претпријатија и компании и граѓаните. 

Наведувајќи ги сите сегменти од овие системи, практично произлегува 

дека сите граѓани и општествени субјекти претставуваат составен дел. 

Оттука, непосредно, може да се заклучи важноста на овие системи за 

справување со состојби кои излегуваат од рамките на 

вообичаеното/нормално општествено живеење. 

 

Табела. Централни институции вклучени во имплементaција на 

Националната платформа за намалување на ризиците од 

катастрофи 

Самостојни органи Органи во состав 

Министерство за внатрешни 

работи 
Биро за јавна безбедност 

Министерство за надворешни 

работи 
 

Министерство за одбрана  

Армија на Република Северна 

Македонија 
 

Министерство за правда Управа за извршување на санкции 

Министерство за финансии 
Царинска управа 

Агенција за стокови резерви 

Министерство за здравство 
Агенција за храна и ветеринарство 

Биро за лекови 

Министерство за земјоделство, 

шумарство и водостопанство 

Управа за хидрометеоролошки 

работи 

Управа за ветеринарство 

Управа за водостопанство 

Фитосанитарна управа 

Министерство за животна средина 

и просторно планирање 
 

Министерство за транспорт и 

врски 

Управа за цивилна и воздушна 

пловидба 

Капетанија 

Министерство за култура 
Управа за заштита на културното 

наследство 

Министерство за економија  

Министерство за труд и социјална 

политика 
 

Министерство за образование и 

наука 
Биро за развој на образованието 

Министерство за информатичко 

општество и администрација 
 

Министерство за локална 

самоуправа 

Национален координативен центар 

за гранично управување 
 

Центар за управување со кризи  

Дирекција за заштита и спасување  

Дирекција за радијациска 

сигурност 
 

Агенција за катастар на 

недвижности 
 

Агенција за стандардизација  

Агенција за млади и спорт  

  

Значајно е да се забележи дека и во рамки на утврдените и 

зацртани основни цели на првото и второто издание на Националната 

платформа истата треба да овозможи: заедниците да станат поотпорни 

кон ефектите од природните и од технолошките несреќи и од несреќите 

поврзани со животната средина, со што се намалува ризикот по 

социјалните и економските ранливости во современите општества; да 

направат премин од заштитата од несреќи кон управување со ризици, со 

интегрирање на стратегии за превенција на ризици во активности за 

одржлив развој. Таа го рефлектира значајниот концепциски премин од 

традиционалниот пристап, во кој примат има одговорност на 

катастрофи, кон пристап што подразбира нивно намалување. Притоа, се 

препозна дека природните несреќи, сами по себе не водат кон 

катастрофи, туку дека катастрофите се резултат од влијанието на 

природните несреќи врз ранливите општествени системи. Со други 

зборови, катастрофите може да се превенираат преку свесна човекова 

акција насочена кон намалување на активноста (Лазаревски, Ѓоргон, & 

Талески, 2022, стр. 16).  

Овој доктринарен пристап продолжи да се развива со 

адаптирање на Националната платформа на меѓународните стратегиски 

документи од кои истата ја наоѓа и причината за нејзино создавање. Во 

таа смисла Националната платформа се адаптира и обликува во 

согласност со утврдените приоритети од усвоената рамка од Сендаи од 

2015 до 2030 година и тоа: 1) разбирање на ризиците од катастрофи; 2) 

зајакнување на управувањето со ризиците од катастрофи; 3) 

инвестирање во намалување на ризиците од катастрофи и градење на 

отпорност; 4) подобрување на подготвеноста за катастрофи и ефективен 

одговор во обновување, рехабилитација и реконструкција. Преку 

Националниот координатор за намалување на ризици од катастрофи, 

кој е именуван функционер од Владата, Република Северна Македонија 

е вклучена и во работата на Европскиот форум, кој е регионален форум 

за намалување на ризици од катастрофи и кој надоврзувајќи се на  

глобалната рамка развива и сопствени иницијативи.  

Комплементарна поврзаност со намалувањето ризици 

претставува и членството на Република Северна Македонија во НАТО 

со што државата добива пристап и до  Евроатлантскиот координативен 

центар за одговор при катастрофи (EADRCC), кој е главниот цивилен 

механизам за одговор на НАТО во евроатлантската област. Тој е 

активен во текот на целата година и оперативен 24/7. Центарот 

функционира како систем за координирање на барањата за помош од 

државите членки и одговор од структурите на НАТО за помош, главно, 

во случај на природни и вештачки креирани катастрофи (Македонија, 

2019, стр. 7). 

Освен НАТО, релевантна за Република Северна Македонија 

претставува и соработката со Европската Унија. Во оваа смисла освен 

соработката со Европската  комисија, од особено значење претставува 

членството на Северна Македонија во Механизмот за заштита на 

Европската Унија, како 32 држава членка од 10.2.2012 година. 

Механизмот за цивилна заштита на Европската Унија постои од 2001 

година, и од тогаш значително ја олеснува соработката помеѓу 

државите членки при одговор на катастрофи помеѓу 32 европски 

држави (27-те земји – членки на Европската Унија, како и Обединетото 

Кралство, Северна Македонија, Исланд, Лихтенштајн и Норвешка). 

Националните системи за управување со ризици и заштита и 

спасување се двата система кои комплементарно треба да го 

реализираат процесот на намалување ризици од катастрофи. 

Моментално, со Националната платформа за намалување ризици од 

катастрофи координира национален координатор именуван од Владата 

на Република Северна Македонија. Од моментот на 

операционализирање на двата система се поминати речиси две децении, 

во период во кој и двата система беа „предизвикани“ во однос на 

својата функционалност во повеќе наврати од кои може да се издвојат: 

масовните појави на шумски пожари во неколку наврати; мигрантската 

криза; речните и урбаните поплави; кризите предизвикани од епидемии 

и глобалната пандемија од КОВИД; топлотни бранови во последните 

неколку години; моменталната енергетска криза и други природни и од 

човек предизвикани настани. Преку справувањето со овие кризи, и 

двата система покажаа одредени слабости, кои влијаеја на нивната 

ефикасност, ефективност и полна оперативност. Па така, и во 

практиката се покажа дека не се спроведувале мерки и активности за 

ублажување на претходно предвидените ризици, а за оние нови ризици 

и закани кои се појавуваат тековно, системите многу бавно реагираат. 

Понатаму, се покажа дека не постои доволна и јасно воспоставена 

координација меѓу институциите вклучени на терен, за полесно и 

побрзо извршување на задачите. Недоволните материјално-технички 

ресурси за работа, и недоволната експертиза за да се одговори на 

ризиците и заканите влијае на задавањето брз и ефективен одговор на 

терен и враќање на ситуацијата до првобитната состојба, или блиску до 

неа, доколку е возможно.  

Од стратешки аспект, потребно е зајакнување и доследно 

имплементирање на приоритетите утврдени со рамката од Сендаи: 

 

 Разбирање на ризиците во сите димензии на ранливост, 

капацитет, изложеност, карактеристики на опасност и 

животната средина;  

 Зајакнување на управувањето со ризици: управувањето со 

ризици мора да се спроведува на сите нивоа почнувајќи од 

локално, регионално и глобално ниво бидејќи како општества 

меѓусебно зависиме едни од други; 

 Инвестирање во намалување на ризиците и градење отпорност: 

зајакнување на економската, социјалната, здравствената и 

културната издржливост на лицата, заедниците и животната 

средина во целина; 

 Подобрување на подготвеноста и зајакнување на ефективниот 

одговор во обновување, рехабилитација и реконструкција: 

деструктивните настани имаат капацитет значително или во 

целост да го нарушат животот, па оттука подготвеноста за 

одговор и реконструкција е критична за да се обнови 

претходната состојба, доколку е можно. 

 

ЗАКЛУЧНИ СОГЛЕДУВАЊА 
 

Во меѓународен контекст од исклучително значење има 

активната вклученост на државата во Европскиот форум за намалување 

ризици од катастрофи (регионална платформа) и Евроатлантскиот 

координативен центар за одговор при катастрофи (EADRCC), кој е 

цивилен механизам за одговор на НАТО, и, секако, членството во 

Европскиот механизам за цивилна заштита на Европската Унија. 

Основни цели на системот за намалување ризици од катастрофи 

и потсистемите кои функционираат се: превенција (идентификација на 

опасноста и процена на ранливоста); рано предупредување (интегриран 

систем за управување со води, навремено откривање на пожари, 

детектирање на загадувачи на воздухот, регулирање на речни корита, 

расчистување на каналска мрежа, целосно имплементирање на 112); 

одговор за време на кризи (информирање, заштита, ограничување на 

импакт, заштита на здравјето, животната средина, имотот, 

обезбедување на храна, вода и лекови, зајакнување на капацитетот за 

самопомош и самозаштита) и санирање на последиците од кризи 

(закрепнување, обнова - рехабилитација).  

Во процените на експерти на Европската комисија дадени се 

заклучоци дека сите субјекти имаат обврска за имплементација на 

препораките, каде во основа се  предлага реформа на системот за кризи, 

заштита и спасување, обезбедување на функционално единство, 

ефикасност и ефективност на системот во управувањето, заштитата и 

спасувањето во услови на криза (Република Северна Македонија, 2022). 

 Владата на Република Северна Македонија изминатите 

10. години има усвоено повеќе заклучоци со кои се утврдува потребата 

од редефинирање на Системот за управување со кризи и на Системот за 

заштита и спасување, како главни потсистеми на Системот за 

намалување на ризици од катастрофи. Ова е усвоено и во Четвртата 

национална платформа за намалување ризици од катастрофи во 2019. 

година (Република Северна Македонија, 2022, стр. 27).  

Основна препорака која се провлекува како од меѓународните 

анализи, така и од домашните познавачи на состојбите, носители на 

политики и експерти е дека е потребно  да се дефинира единствен 

систем за командување при случување на опасен настан, кој може да 

предизвика катастрофа. Ова е предизвик за општеството и 

институциите бидејќи по својата природа и содржина се работи за 

различни ризици и опасности, за кои се надлежни различни органи со 

поединечна експертиза. Оваа состојба е особено предизвик при редовна 

состојба (кога не е прогласено вонредна, воена или кризна состојба), 

кога може да се случи опасен настан од различна природа и со различен 

степен на загрозување на интересите, здравјето, добрата и 

вообичаениот живот на луѓето. 

